
Abstract

Seiring dengan perkembangan digitalisasi teknologi semasa, institusi zakat juga telah mengambil inisiatif untuk melibatkan
diri dalam adaptasi teknologi dalam memastikan pengurusan mereka lebih efektif dan sistematik. Secara umumnya,
tanggungjawab hal ehwal zakat di Malaysia adalah terletak kepada setiap negeri dan hal ini memperlihatkan penggunaan
teknologi adalah tertakluk kepada akta dan pengurusan negeri masing-masing. Pelbagai teknologi boleh digunakan untuk ke
arah digitalisasi tersebut dan yang menjadi fokus perbincangan ialah teknologi blockchain. Walaupun dilihat pelbagai kajian
tentang adaptasi teknologi blockchain telah banyak dibincangkan sebagai usaha untuk mengimplementasi teknologi tersebut
dalam kalangan institusi zakat, institusi zakat masih lagi menghadapi isu-isu berbangkit seperti kutipan dan agihan yang tidak
sistematik dan proses permohonan untuk agihan yang terlampau sulit menjadikan kajian ini fokus kepada teknologi blockchain
untuk pengurusan zakat secara lebih berkesan. Justeru itu, data sekunder bagi kajian ialah melalui pelbagai rujukan seperti
bukubuku, tesis, jurnal, kertas kerja dan persidangan, laporan tahunan, juga laman sesawang yang berkaitan. Semua data yang
dikumpul dan dikutip ini dianalisis untuk merangka kerangka konseptual bagi pengurusan zakat yang efektif melalui adaptasi
teknologi blockchain.

1. Pendahuluan

Kemajuan dan perkembangan teknologi pada belakangan ini terutamanya pasca endemik menjadikan setiap
industri berusaha untuk melibatkan diri dalam penggunaan teknologi juga tidak terkecuali dalam sektor kewangan
sosial Islam seperti zakat. Di Malaysia, pengurusan zakat secara umumnya adalah diletakkan di bawah kuasa
Majlis Agama Islam Negeri-Negeri (MAIN). Setiap negeri mempunyai institusi zakat masing-masing yang
berfungsi untuk menguruskan dan sentiasa berusaha untuk mentadbir hal ehwal zakat dengan berkesan dan efektif.
Penglibatan institusi zakat terhadap teknologi mula dilihat penerimaannya pada tahun 1990 dan sehingga kini
pelaksanaan teknologi terhadap pengurusan zakat semakin berkembang dan dilihat dapat membantu menyusun
perihal zakat dengan efeisien (Sohaimi Mad Saleh, 2003; Mohsin Haji Ahmad, 2006).

Dalam pada kebanyakan kajian yangmengfokuskan tentang kutipan zakat, agihan zakat juga perlu diambil
perhatian kerana tujuan utama zakat ialah memastikan keseimbangan pendapatan dalam kalangan masyarakat dan
ia termasuklah daripada sudut pembangunan asnaf zakat. Hakikatnya, kadar keberkesanan agihan zakat dalam
kalangan masyarakat masih menjadi tanda tanya apabila antara cabaran dalam agihan zakat ialah masalah
kemiskinan yang masih mempunyai peratusan yang tinggi dan usaha bantuan untuk transformasi asnaf zakat masih
tidak dapat dioptimumkan (Hairunnizam Wahid & Sanep Ahmad, 2009; Teh Suhaila Tajuddin et al, 2016) Hal ini
memperlihatkan ketidak berkesanan agihan zakat dan ia belum boleh membantu agenda utama zakat iatu proses
transformasi asnaf zakat kepada pembayar zakat. Di samping itu, terdapat juga sebahagian negeri yang melantik
masjid di kawasan pedalaman untuk pengurusan agihan zakat bagi mengelakan ketirisan dalam agihan zakat (Teh
Suhaila Tajuddin et al, 2016) tetapi dapat dilihat ia masih berada dalam keadaan yang tidak efisien dan pengurusan
agihan dana di kawasan pedalaman terutamanya tidak efektif (Azman Ab Rahman et al, 2019).

Di samping itu, proses permohonan untuk penerimaan zakat perlulah memudahkan masyarakat umum. Hal ini
kerana institusi zakat masih lagi mengekalkan metode tradisional yang melibatkan penghantaran borang
permohonan secara manual walaupun pada hakikatnya penggunaan teknologi semakin maju dan permohonan
tersebut boleh dilakukan secara atas talian (Syarifah Md Yusof et al, 2020). Tambahan juga proses agihan zakat

yang memerlukan kehadiran asnaf zakat ke institusi zakat dan kelulusan bantuan zakat tersebut memerlukan
pembaharuan secara tahunan dilihat menyulitkan asnaf zakat. Hal ini menjadikan ia memerlukan kajian dengan
lebih mendalam supaya agihan zakat dapat dipermudahkan dan manfaatnya boleh digunakan secara efektif oleh
para benefisari zakat (Syarifah Md Yusof et al, 2020). Justeru itu, kesulitan yang dihadapi dalam proses agihan
ini sebenarnya boleh diselesaikan dengan penggunaan teknologi yang lebih berkesan seperti teknologi blockchain
yang menjadi fokus perbincangan.

Secara umumnya, teknologi blockchain ialah pangkalan data terbuka (open public ledger) yang tidak
mempunyai pengawal sistem (decentralized) menyimpan dan merekod data setiap transaksi seterusnya diagihkan
maklumat tersebut merentasi setiap rangkaian yang ada dalam sistem blockchain tersebut. Sehubungan dengan
itu, boleh disimpulkan bahawa setiap transaksi dalam sistem blockchain ini tidak boleh diubah (immutable), sukar
untuk digodam (difficult to hack) dan sekaligus mengurangkan pelbagai kos operasi sesebuah organisasi (cost
reduced) (IBM, 2022; JaeShup On & Ilho Shong, 2017; Micheal Crosby, 2015). Justeru itu, dapat dilihat bahawa
teknologi blockchain akan dapat membina kepercayaan yang kukuh, sistem keselamatan yang utuh, transaksi yang
telus dan mudah dijejak kesan sekaligus bertepatan dengan misi zakat dalam Islam. Berikutan itu, adaptasi
teknologi blockchain dalam sistem pengurusan zakat di Malaysia akan dapat membantu pengurusan zakat yang
efektif sekaligus selaras dengan perkembangan teknologi semasa dan matlamat istitusi zakat masing-masing.

Terdapat pelbagai kajian yang menggalakkan adaptasi teknologi blockchain dalam pelbagai sektor dan antara
negara yang giat dalam usaha ini ialah Indonesia. Ia dapat dilihat melalui inisiatif Koperasi Kewangan Islam BMT
Bina Ummah yang melancarkan transaksi sukuk pertama yang melibatkan teknologi blockchain dengan kerjasama
Blossom Finance (Blossom Finance, 2018). Begitu juga dengan negara lain yang turut serta mengaplikasi
teknologi blockchain dalam pengurusan zakat iaitu sebuah masjid di London menerima bayaran zakat melalui
mata wang crypto yang diuruskan melalui teknologi blockchain (CNN Indonesia, 2018). Sehubungan dengan itu,
dapat dilihat melalui pelaksanaan teknologi blockchain telah berkembang di seluruh dunia dan mendapat perhatian
dan Malaysia perlu menyambut seruan menggunakan teknologi blockchain terutamanya dalam pengurusan zakat.
Hal ini kerana teknologi blockchain yang telus, tidak boleh digodam dan setiap transaksi diagihkan maklumatnya
merentasi setiap rangkaian menjadikan ia sesuai dengan matlamat pengurusan zakat. Bahkan, dapat dilihat apabila
ia dilaksanakan dalam pengurusan zakat, masalah seperti permohonan yang masih mengekalkan metode
tradisional dan asnaf zakat di kawasan pedalaman boleh diselesaikan kerana jelas dilihat bahawa teknologi
blockchain ini ialah teknologi yang merentasi sempadan dan ia boleh Menyusun perihal zakat dengan lebih
sistematik.

Oleh itu, kajian ini akan meneliti tentang pengadaptasian teknologi blockchain dalam pengurusan zakat. Kajian
ini akan diikuti dengan bahagian-bahagian berikut: Seksyen dua membincangan latar belakang kajian dan dan
Seksyen tiga pula akan membincangkan tentang pembinaan hipotesis kajian. Seterusnya pula, gambaran kerangka
konseptual juga akan diletakkan dan diakhiri dengan kesimpulan untuk keseluruhan kajian.

2. Latar Belakang Kajian

2.1 Zakat

Islam mengklasifikasikan zakat sebagai salah satu instrumen penting yang memberi sumbangan dalam
pelbagai aspek sama ada dalam aspek keagamaan mahupun dalam aspek pembangunan ekonomi. Kepentingan
zakat ini tidak dapat dinafikan apabila ia telah disebut dalam Al-Quran secara berulang-ulang sebagai konsep
tolong-menolong dalam kalangan setiap Muslim yang diagihkan daripada golongan kaya kepada golongan yang
tertentu seperti yang disebutkan iaitu golongan miskin, fakir, aamil, muallaf, hamba, penghutang (gharimin), fi
sabilillah dan Ibn Sabil. Tambahan juga, Al-Qardhawi (2000) juga telah membincangkan terma zakat yang
memberi maksud pembersihan, perkembangan, pembangunan dan kesucian sekaligus tujuannya yang murni
dalam mengagihkan sebahagian harta tersebut kepada golongan yang berhak.. Kutipan zakat ini akan diagihkan
kepada golongan-golongan yang berhak supaya dapat menggalakkan dan memperbaiki keadaan ekonomi mereka.
Hal ini kerana apabila pengurusan zakat dilaksanakan secara berkesan dan efektif, ia akan mempertingkat taraf
kehidupan masyarakat sekaligus meningkatkan kuasa beli golongan miskin yang akan memberi kesan positif
kepada tawaran permintaan barangan (Muharman Lubis et al, 2018).

Di samping itu, terdapat pelbagai kajian berkaitan tentang sumbangan zakat terhadap kehidupan masyarakat
termasuklah daripada sudut impaknya kepada kebajikan sosial (Tlemsani dan Matthews, 2020), peranan zakat
dalam memberi jaminan keadilan sosial (Salim dan Hossain, 2016) juga dalam memainkan peranannya untuk
mempertingkatkan taraf sosioekonomi asnaf zakat sama ada dalam aspek kesihatan dan pendidikan (Shirazi,
dalam Qadri dan Bhatti, 2019). Hal ini kerana apabila setiap elemen ini dapat ditingkatkan dalam kehidupan
mereka sama ada dalam aspek pendidikan, kesihatan dan peningkatan pendapatan, hakikatnya ia akan seterusnya
menyumbang kepada pembangunan ekonomi.

Sehubungan dengan itu, zakat boleh diklasifikasikan sebagai salah satu instrumen pengagihan semula harta
seperti yang telah dinyatakan dalam pelbagai kajian seperti (Abuznaid, 2009; Boonyamanond dan Chaiwat, 2020;

Choudhury, 1989; Sulistyowati, 2019; Yusoff et al, 2019) yang akan mengagihkan harta tersebut kepada golongan
yang sepatutnya. Disebabkan itu, dapat dilihat ia memainkan peranan penting dalam membanteras dan
mengurangkan kemiskinan dalam kalangan masyarakat kerana agihan zakat tersebut akan memberi bekalan asas
kehidupan kepada golongan miskin untuk meningkatkan taraf kehidupan mereka yang seterusnya akan membantu
mereka keluar daripada kancah kemiskinan. Terdapat pelbagai kajian yang membincangkan tentang zakat sebagai
kunci utama dalam pembasmian kemiskinan seperti dalam kajian (Ibrahim, 2015; Maulana, 2019; Nazri et al,
2012). Begitu juga dalam kajian Muhammad Faris Zulkifli (2021) yang membuktikan bahawa dana zakat dapat
mengurangkan ketidakseimbangan pengagihan pendapatan dalam kalangan golongan miskin. Walaupun begitu,
pelbagai usaha untuk memastikan keberkesanan agihan kepada golongan miskin juga perlu dilakukan terutamanya
berkaitan maklumat tentang kelayakan penerima zakat yang hendaklah dipamerkan secara jelas untuk memastikan
pengurusan yang adil dan efektif dapat dijalankan.

Jelas dilihat bahawa kebanyakan kajian ini hanya menjadikan pembasmian kemiskinan sebagai fokus utama
namun sebenarnya instrumen zakat mempunyai pelbagai fungsi tidak terhad kepada aspek pengurangan
kemiskinan. Bahkan menurut Ascarya (2019), zakat telah memainkan peranan yang sangat signifikan untuk krisis
kewangan dalam keadaan pandemik COVID-19 ketika ini yang memberi impak mendalam kepada perkembangan
ekonomi dan kehidupan masyarakat. Kajian tersebut menjelaskan bahawa keberkesanan zakat tersebut boleh
menyelamatkan pelbagai sudut sama ada aspek kesihatan, isi rumah, perniagaan dan institusi kewangan di
Indonesia. Hal ini juga dapat dilihat perbincangannya dalam kajian-kajian seperti (Hudaefi et al, 2020; Kayed dan
Hassan, 2011; Chapra, 2011; Saced Awadh bin Nashwan, 2021). Mereka menggesa supaya instrumen-instrumen
kewangan sosial Islam seperti zakat dapat digunakan sepenuhnya sebagai salah satu platform untuk
mengurangkan impak negatif pandemik dengan menjadi salah satu alat pemulihan kewangan negara.

Berikutan krisis pandemik yang melanda, keperluan untuk pelaksanaan dan adaptasi teknologi dalam
pengurusan zakat menjadi aspek utama dan sangat signifikan bahkan ia boleeh dilihat melalui usaha untuk proses
digitalisasi zakat dan perkembangan teknologi kewangan Islam atau lebih dikenali sebagai Islamic Fintech.
Sehubungan dengan itu, dapat dilihat pelbagai kajian telah dilakukan berkaian aspek perkembangan teknologi
kewangan terutamanya yang membincangkan berkenaan pengimplementasian teknologi dalam kutipan zakat (Bin
Nashwan, 2021). Dalam perbincangan kajian ini, kutipan zakat secara digital telah dilaksanakan di Arab Saudi
melalui portal e-zakat yang dikenali sebagai ZAKATY dan portal ini dilihat mendapat sambutan yang baik apabila
masyarakat di Arab Saudi semakin percaya dan menerima bahkan mempunyai niat untuk menggunakan portal
tersebut untuk sebagai metode bayaran zakat. Begitu juga dengan kajian Hudaefi dan Beik (2020) yang
menerangkan tentang keberkesanankutipan zakat secara digital ketika pandemik COVID-19 berlaku di Indonesia.
Dalam perbincangan kajian ini, selain daripada galakan penggunaan teknologi dalam kutipan zakat, initiatif pihak
institusi zakat unuk menjalankan kempen melalui media sosial (salah satu instumen teknologi) supaya dapat
menggalakkan pembayar-pembayar zakat untuk menunaikan zakat seterusnya meningkatkan kutipan zakat ketika
pandemik COVID-19.

Tambahan juga, terdapat kajian oleh Tika Widiastuti et al (2021) yang menganalisis tentang peranan teknologi
dalam zakat yang melibatkan tentang kebimbangan dalam optimisasi pengurusan zakat di Indonesia. Dalam pada
itu, mereka mengenengahkan tentang perkara utama yang perlu kepada jalan penyelesaian di Jawa Timur ialah
kekurangan maklumat berkenaan asnaf dan pendedahan maklumat tersebut kepada pembayar-pembayar zakat
selain daripada tiada motivasi dalam kalangan para asnaf untuk meningkatkan taraf kehidupan mereka. Tidak
dapat dinafikan bahawa peranan teknologi telah menjadi sangat signifikan seperti yang diutarakan oleh Aishah
Muneeza et al (2019) sehinggkan dalam kajian ini menggesa supaya India menggunakan teknologi terhadap
pengurusan zakat mereka untuk memaksimumkan sebaik mungkin kutipan zakat. Antara teknologi yang
dicadangkan termasuklah Mesin ATM Beras, applikasi telefon bimbit, platform gerbang pembayaran, Islamic
fintech bahkan teknologi blockchain turut boleh digunakan dalam pengurusan zakat di India.

Kebayakan kajian yang sangat terperinci ini dapat dilihat pelaksanaannya di negara-negara luar dan Malaysia
sebagai sebuah negara Majoriti Muslim juga turut sama mengadaptasi teknologi dalam pengurusan zakat supaya
lebih efektif dan efisien. Kajian Marhanum dan Choudry (2018) mengfokuskan kajian mereka terhadap jenis
teknologi yang digunakan dalam pengurusan zakat setiap negeri di Malaysia. Walaupun dilihat kebanyakan
institusi zakat telah mula menggunakan teknologi tetapi hanya sebahagian sahaja yang mendedahkan maklumat
penuh tentang kutipan dan agihan zakat di laman sesawang masing-masing. Hakikatnya adaptasi teknologi ini
sangat menjadi keperluan memandangkan inovasi teknologi ini melibatkan pelbagai bidang tanpa sempadan
termasuklah industri awam, swasta, sektor bukan kewangan (institusi zakat) (Muhamad dan Khalig, 2019; Yahaya
dan Ahmad, 2019).

Bahkan menurut Muhammad Ilyas (2019) penggunaan teknologi perlu diraikan dan dipraktik memandangakan
penggunaan telefon bimbit dan akses terhadap internet semakin berkembang yang membawa kepada
implementasi fintech di samping ia sangat selari dengan matlamat Malaysia yang menuju ke arah digitalisasi
ekonomi. Di samping itu, penggunaan teknologi juga boleh melibatkan dalam bentuk infografik yang telah
digunakan oleh institusi zakat untuk pengurusan zakat secara efisien (Aliff Nawi et al, 2020). Hal ini kerana
institusi zakat di Malaysia telah mula menggunkan platform media sosial dan mempunyai laman sesawang

masing-masing untuk komunikasi yang lebih efektif bersama-sama pembayar zakat dan masyarakat umum.
Namun, usaha ini masih dilihat tidak memberangsangkan kerana mereka tidak menggunakan instrumen (laman
sesawang dan media sosial) semaksimum mungkin. Hal yang sama turut dibincangkan dalam kajian Mohd Faisol
(2014) yang meneliti keberkesanan laman sesawang institusi zakat dan tidak boleh dinafikan ia sangat memainkan
peranan untuk menyebarkan maklumat secara meluas dan apabila ia digunakan sebaik mungkin, ia semestinya
akan memudahkan para pembayar zakat untuk menunaikan zakat, asnaf zakat untuk mendapatkan maklumat
penting bankan maklumat yang berkaitan dengan zakat boleh disebarkan ke seluruh dunia tanpa sempadan tidak
terhad kepada Malaysia.

Sehubungan dengan itu, seiring dengan kemajuan teknologi, kajian yang pelbagai semakin berkembang yang
melibatkan penerokaan tentang potensi peluang implementasi teknologi dalam sistem pengurusan zakat. Namun,
kebanyakan kajian ini tidak menjadikan Malaysia sebagai fokus kajian bahkan lebih tertumpu kepada negara luar
terutamanya yang berkaitan dengan teknologi blockchain. Bahkan, kajian yang menerangkan tentang teknologi
di institusi zakat pula berbentuk pemerhatian tanpa penjelasan yang lebih mendalam terhadap keberkesanan dan
keberjayaan adaptasi teknologi terhadap institusi zakat di Malaysia. Berikutan itu, kajian ini akan berfungsi
sebagai pelengkap kepada kajian-kajian lepas dalam meneliti tentang pengurusan zakat secara digital di Malaysia
terutamanya berkaitan dengan teknologi blockchain agar ia dapat menggerakkan trasformasi pengurusan zakat ke
arah lebih sistematik dan efektif seterusnya zakat dapat berdiri teguh menjadi salah satu instrumen sektor
kewangan Islam.

2.2 Teknologi Blockchain

Kemajuan teknologi dilihat semakin berkembang dan pelbagai usaha telah dibangunkan untuk menjadikan
sistem pengurusan zakat lebih efisien dan efektif dan ini termasuklah cadangan pelaksaan teknologi blockchain
dalam pengurusan zakat (Muhammad Nur Agmal, 2021; Muhammad Ilyas, 2019; Shifa Mohd Nor et al, 2021;
Zulfikri et al, 2021). Secara umumnya teknologi blockchain ialah pangkalan data terbuka (open public ledger)
yang tidak mempunyai pengawal sistem (decentralized) menyimpan dan merekod data setiap transaksi diagihkan
maklumat tersebut merentasi setiap rangkaian yang ada dalam sistem blockchain tersebut. Hakikat blockchain
yang bersifat terbuka, sukar digodam dan telus ini menyokong kepada pengurusan zakat yang efisien supaya misi
utama zakat iaitu dana zakat dapat dikutip dan diagihkan dengan lebih sistematik dan telus. Teknologi blockchain
ialah teknologi yang berkembang pengadaptasianya dalam kehidupan seharian bahkan ia boleh dilihat
pengaplikasiannya dalam pelbagai sektor seperti sistem perniagaan (Christoph Van den Elst et al, 2017; David
Yermack, 2017), sumbangannya terhadap sektor media massa (Donghee Shin, 2020; Velasco, 2016) aspek
kewangan Islam yang melibatkan instrumen seperti sukuk (Felicia Hui, 2021; Aishath Muneeza et al, 2018;
Andrew Dahdal, 2021) bahkan dalam insdutri berlian (Martin Smits dan Joris Hulstijin, 2020) untuk mengetahui
jejak asal sesebuah batu berlian tersebut.

Begitu juga gesaan akan penggunaan teknologi blockchain semakin meluas kerana terdapat pelbagai kajian
yang meneroka secara mendalam akan teknologi blockchain terutamanya daripada segi struktur dan cabaran yang
perlu dihadapi untuk pelaksanaannya yang lebih efektif pada masa akan datang (Omar Alaeddin, 2021). Antara
cabaran yang diutarakan oleh kajian ini termasuklah daripada aspek tiada undang-undang yang jelas untuk
mengawal selia transaksi kewangan, ataupun daripada aspek keselamatan privasi maklumat, juga isu infrastruktur
teknologi yang masih memerlukan peningkatan dan pengemaskinian. Kesemua cabaran ini perlulah diatasi supaya
pelaksanaan blockchain dalam sesebuah industri boleh dilakukan dengan lancar. Manakala terdapat juga kajian
yang mengetengahkan sudut cabaran daripada sudut perniagaan (Nitin Gaur, 2020). Menurut beliau, walaupun
jelas teknologi ini digambarkan sebagai ‘disruptive force’ kepada sektor kewangan sedia ada, namun definisi yang
sebenar dan mengikut standard masih kurang jelas. Sehubungan dengan itu, sektor perniagaan akan mengalami
persoalan-persoalan seperti keboleh audit sesebuah transaksi, kejelasan transaksi tersebut dan cara blockchain
diintegrasi kepada sektor perniagaan sedia ada. Oleh itu, sesebuah syarikat perlu untuk memahami konsep
teknologi terlebih dahulu kerana pelaksanaan blockchain akan membawa kepada model-model perniagaan baru
seterusnya akan memajukan sesebuah syarikat itu.

Selain itu, sudut kesediaan pembayar zakat untuk menggunakan teknologi blockchain juga telah diteliti oleh
Norhaiza Nordin et al (2021). Kajian yang berfokuskan pembayar zakat ini telah mengetengahkan faktor-faktor
yang menyumbang kepada kesediaan mereka untuk membayar zakat melalui teknologi blockchain. Dapat
disimpulkan bahawa antara faktor tersebut ialah jangkaan prestasi, pengaruh budaya dan ilmu pengetahuan.
Ketiga-tiga elemen tersebut membuktikan bahawa teknologi ini telah sedia terima diadaptasi oleh para pembayar
zakat dan pihak institusi zakat pula perlu memainkan peranan untuk menyediakan teknologi tersebut untuk
kegunaan kutipan dan agihan zakat secara lebih efektif. Dapat dilihat kajian berkaitan teknologi blockchain ini
telah mula diteliti daripada aspek pengurusan zakat di Malaysia. Walaupun begitu, ia masih perlu dikaji dengan
lebih supaya dapat membantu ke arah pengurusan dana zakat yang lebih efektif dan sistematik dan pada masa
yang sama kajian empirikal berkaitan Malaysia boleh dikumpul. Dapat dilihat bahawa teknologi blockchain masih
lagi di tahap permulaan dan ia memerlukan kajian dan kutipan data dengan lebih terperinci supaya ia dapat

dilaksanakan dengan lancar. Bahkan, Malaysia yang memegang zakat sebagai instrumen pengagihan semula harta
pula dilihat sangat memerlukan pengurusan zakat yang lebih efektif dan disebabkan itu, kajian ini akan menjadi
salah satu penyumbang untuk meneliti relevansi pengimplementasian teknologi blockchain dalam pembinaan
sistem pengurusan zakat yang lebih kuat dan efektif.

3. Pembentukan Hipotesis

3.1 Elemen Legislatif

Tidak dapat dinafikan dalam pelaksanaan sesuatu perkara, antara elemen yang mempengaruhi keberkesanan
instrumen tersebut ialah peletakan aspek legislatif atau lebih dikenali dengan aspek undang-undang. Hal ini kerana
seseorang individu akan memberi reaksi terhadap sesuatu apabila perkara tersebut mempunyai kesan sama ada
dalam bentuk manfaat atau pun denda akibat daripada kelakuan mereka (Tyler, 1990). Terdapat banyak kajian
yang telah dilakukan berkaitan dengan hubungan penguatkuasaan undang-undang dan kepatuhan masyarakat
seperti (Mason dan Calvin, 1984; Roben et al, 1990; Benk et al, 2011; Cummings et al, 2009; Mohd Rizal, 2010;
Zainol, 2008, Othman et al, 2019; Mohamed Sareye Farah et al, 2017) yang membuktikan kepentingan undang-
undang dalam meneliti sikap masyarakat. Justeru itu, dalam meneliti gelagat kepatuhan yang dipengaruhi aspek
undang-undang ini, terdapat banyak kajian yang dilakukan dalam melihat hubungan dalam kedua-dua aspek ini
terutamanya daripada sudut cukai. Contohnya kajian (Fischer, 1992; Chan et al, 2000) yang menjelaskan tentang
cukai yang diperkuatkan dengan peletakan undang-undang untuk mendorong bayaran daripada masyarakat.

Terdapat juga kajian yang meneliti aspek zakat seperti Kamil Md Idris (2006), yang menerangkan hubungan
di antara kedua-dua aspek tersebut adalah terbina melalui persepsi yang melibatkan apabila ia dipandang positif,
maka kepatuhan juga akan meningkat. Tambahan juga, kajian Ram Al-Jaffri et al (2006) turut menyokong
kenyataan kepatuhan zakat ini adalah berdasarkan pelbagai faktor yang terdiri daripada nilai moral, sikap dan
persepsi terhadap undang-undang zakat dalam memastikan bayaran zakat ditunaikan oleh masyarakat. Hal ini
menjadikan gesaan kepada institusi zakat untuk cakna akan undang-undang zakat dalam memperkemas
pengurusan zakat. Kajian-kajian lain juga turut sama membincangkan kepatuhan masyarakat dapat ditingkatkan
melalui pelaksanaan undang-undang seperti kajian (Alayuddin, 2008; Nur Azura et al., 2010) sekaligus
membuktikan bahawa dalam memastikan masyarakat menunaikan kewajipan masing-masing memerlukan
penguatkuasaan yang tegas dan efisien.

Dalam pada itu, terdapat juga kajian yang manyangkal hubungan peletakan undang-undang dalam pengaruh
untuk pelaksanaan sesuatu perkara seperti kajian Daud & Ahmad (2010) yang menjelaskan bahawa kedua-dua
elemen ini tidak berkait antara satu sama lain kerana hakikatnya, masih terdapat masyarakat Muslim di Malaysia
yang menyalurkan zakat secara langsung kepada asnaf tanpa melibatkan pihak institusi zakat walaupun mereka
telahpun mengetahui tentang kewajipan pembayaran zakat. Hal ini disokong oleh kajian Yusuf Othman et al
(2020) yang menjelaskan bahawa walaupun hubungan antara nilai moral dan kepatuhan zakat sangat signifikan,
namun bagi aspek undang-undang tiada hubungan yang siginifikan dengan kepatuhan bayaran zakat akibat
daripada penguatkuasaan undang-undang yang masih rendah di sesebuah kawasan.

Manakala, terdapat juga kajian yang membincangkan teknologi pada masa kini yang melibatkan fokus
perbahasan penulis iaitu teknologi kewangan atau fintech. Kajian Kang Yuan and Duoqi Xu (2020) membahaskan
tentang kesan penguatkuasaan undang-undang ke atas teknologi kewangan atau fintech di China. Mereka
menegaskan bahawa ketingglan dalam pengukuhan sistem perundangan telah mendatangkan gangguan kepada
pembangunan fintech yang berdaya saing. Disebabkan itu, cadangan dan gesaan kepada negara China untuk
membina undang-undang kewangan dan operasi fintech dijalankan juga mewujudkan sistem tadbir urus yang aktif
dan positif melalui mengasaskan satu pasukan intervensi yang telah ditetapkan kuasa undang-undangnya dan
tadbir urus untuk menguruskan risiko-risiko fintech lebih berkesan.

Hal ini kerana jelas bahawa impak undang-undang kepada pembayaran positif dan undang-undang juga
mendatangkan kesan kepada penggunaan teknologi. Justeru itu, persoalan timbul tentang hubungan di antara
aspek legislatif terhadap implementasi teknologi blockchain dalam pengurusan dana zakat. Hal ini kerana
sehingga kini, masih tiada keseragaman undang-undang sama ada dalam aspek zakat yang dipisahkan di setiap
negeri di Malaysia (Ahmad Wira, 2019) ataupun dalam teknologi blockchain (Omar Alaeddin, 2021). Tambahan
juga, seperti yang dibincangkan bahawa pengurusan zakat adalah berlainan di setiap negeri disebabkan undang-
undang yang berlainan menyebabkan kajian ini perlu dan diharapkan sebagai pelengkap dan gabungan kepada
sorotan literatur terdahulu kerana kajian ini akan menggabungkan daripada kedua-dua aspek iaitu kesan
penguatkuasaan undang-undang terhadap implementasi teknologi blockchain dalam menjadikan pengurusan
zakat lebih efektif. Justeru itu, hipotesis di bawah telah diletakkan sebagai salah satu pemboleh ubah terhadap
pengadaptasian teknologi blockchain dalam pengurusan zakat.

Hi: Elemen legislatif terhadap teknologi blockchain akan mempengaruhi pengurusan zakat yang lebih efektif.

3.2 Elemen Kepercayaan

Elemen kepercaaan ialah elemen yang tidak asing lagi dalam mempengaruhi keberjayaan sesuatu aktviti
bahkan sangat memainkan peranan dalam masyarakat (Abdul-Rahman et al, 2000). Secara umumnya, Nunkoo et
al (2012) telah menerangkan bahawa elemen ini ialah kepercayaan seseorang yang akan bertindak, seperti yang
diharapkan secara bertanggungjawab dan ia akan memenuhi jangkaan seseorang individu lain yang mempercayai
mereka dan ia terdiri daripada tiga elemen iaitu aspek keupayaan, integriti dan motivasi (Donni dan Siahaan,
2019). Manakala, Buchel et al (2013) pula membahaskan bahawa elemen kepercayaan sebagai norma budaya
yang terbentuk hasil daripada pengurusan yang baik dan pengaruh daripada pihak yang jujur dan dipercayai. Isu
kepercayaan ini telah mendapat perhatian dalam pelbagai disiplin ilmu termasuklah perniagaan, sosial dan
ekonomi dan diibaratkan sebagai penggalak dalam kehidupan harian masyarakat (Putnam, 2000). Bahkan elemen
ini sangat signifikan dalam pelbagai aktiviti terutamanya dalam aktiviti ekonomi (Werbach, 2018) seperti dalam
sektor e-commerce (D. Gefen, E. Karahanna dan D. W. Straub, 2003; P. A. Pavlou and M. Fygenson, 2006)
sehinggakan terdapat banyak kajian dilakukan bagi meneliti aspek kepercayaan sebagai asas kepada penerimaan
perbankan internet (S. Dimitriadis and N. Kyrezis, 2011; E. L. Slade, Y. K. Dwivedi et al, 2015).

Selain itu, kajian yang pelbagai ini berkembang kepada intrumen zakat yang melibatkan kepercayaan kepada
institusi zakat. la dilihat sangat memainkan peranan dalam aspek sosio ekonomi dan kepada gelagat kepatuhan
pembayaran (Bin Nashwan et al, 2021). Begitu juga dengan kajian Mohamad Zulkurnain Ghazali (2016) yang
menjelaskan tentang faktor-faktor yang menyumbang kepada kepercayaan institusi zakat seperti berkongsi nilai,
komunikasi, tingkah laku yang bukan oportunistik dan persepsi terhadap agihan zakat. Keempat-empat faktor ini
dilihat akan menjadi asas pembinaan rangka kerja elemen kepercayaan kepada institusi zakat. Dalam kajian Bin
Nashwan, Hijjattulah et al (2021) pula, mereka telah membincangkan bahawa elemen kepercayaan mempunyai
hubungan yang kuat dan positif dengan kepatuhan para usahawan dalam membayar zakat dan pihak institusi zakat
perlu mengambil perhatian daripada sudut elemen ini yang menjadi strategi asas dalam memastikan kepatuhan
pembayaran zakat. Mereka menerangkan bahawa apabila pembayar zakat meyakini ketelusan institusi zakat,
unsur keagamaan atau sentiment moral akan meningkatkan gelagat kepatuhan bayaran zakat.

Di samping itu, terdapat juga kajian yang menjelaskan tentang teknologi blockchain secara khusus dan
menyatakan bahawa ia akan meningkatkan tahap kepercayaan kerana teknologi ini secara teorinya akan
mengemaskini dan mengagihkan semua transaksi dalam setiap rangkaian teknologi sekaligus dapat melindungi
hak cipta, tanda dagangan dan paten sesuatu harta (Felicia Hui, 2021). Dalam kajian Martin Fleischmann et al
(2019) pula yang mengfokuskan teknologi blockchain dalam kalangan pengguna, mereka membincangkan
tentang aspek kepercayaan ini memberi faedah kepada pengguna yang meliputi pelbagai lapisan sama ada
daripada sudut fungsi (aktiviti ekonomi dan sistem) ataupun emosi (individu dan masyarakat). Justeru, elemen
kepercayaan sangat relevan dengan teknologi blockchain kerana ia akan bertindak sebagai galakan kepada
pelbagai faedah tersebut untuk digunakan sepenuhnya seperti penjimatan kos, keberkesanan sistem dan kelajuan
pelaksanaan transaksi.

Kajian yang pelbagai ini membuktikan peranan elemen kepercayaan kepada sesuatu aktiviti dan jelas bahawa
ia telah banyak dilaksanakan sama ada berkaitan dengan secara umum mahupun zakat. Oleh itu, sebagai
pelengkap dan penerokaan baharu oleh penulis, kajian ini akan menjadikan kepercayaan terhadap teknologi
blockchain untuk pengurusan dana zakat sebagai fokus kajian yang melibatkan elemen kepercayaan kepada
institusi zakat akan meningkat atau tidak apabila teknologi blockchain digunakan untuk memperkemaskan
pengurusan zakat. Disebabkan itu, hipotesis berikut digunakan untuk kerangka konseptual kajian ini:

Ha: Elemen kepercayaan kepada teknologi blockchain dalam kalangan masyarakat akan mempengaruhi
pengurusan zakat yang lebih efektif.

4. Kerangka Konseptual

Kajian ini akan mencadangkan kerangka kerja untuk memudahkan lagi kefahaman tentang pemboleh ubah
yang akan mempengaruhi pengurusan zakat melalui adaptasi teknologi blockchain. Justeru itu, kajian ini akan
mengenalpasti faktor yang akan memberi kesan kepada dan mempengaruhi pengurusan zakat yang lebih efektif
supaya kajian ini boleh digunakan bagi institusi zakat di Malaysia untuk pelaksanaan teknologi blockchain pada
masa akan datang.

Elemen Pengurusan Zakat

Teknologi Implementasi Teknologi

Blockchain Teknologi Blockchain

Blockchain

Rajah 5: Kerangka Konseptual Adaptasi Teknologi Blockchain dalam Pengurusan Zakat

5. Kesimpulan

Kesimpulannya, kajian ini mencadangkan kerangka konseptual untuk meneliti elemen yang akan
mempengaruhi adaptasi teknologi blockchain dalam pengurusan zakatKajian yang pelbagai telah memperlihatkan
kepentingan elemen legislatif dan kepercayaan dalam menyumbang kepada kepatuhan dan penggunaan sesuatu
teknologi menyebabkan kajian in meletakkan kedua-dua elemen tersebut dalam kerangka konseptual kajian ini.
Sehubungan dengan itu, kajian ini akan mempunyai implikasi-implikasi yang pelbagai terutamanya dalam
mengembangkan kajian literatur yang menggabungkan teknologi dan zakat dalam satu kajian. Hal ini kerana
kebanyakan kajian sebelum ini hanya mengfokuskan satu-satu kajian sahaja tanpa menggabungkannya. Selain
itu, kajian ini juga diharapkan menjadi bahan rujukan institusi zakat di Malaysia dalam pelaksanaan teknologi
blockchain pada masa akan datang. Oleh itu, kajian ini diharapkan dapat memberi sumbangan dalam khazanah
ilmu mahupun aplikasi institut zakat di seluruh Malaysia.

